
Araz boyda sevgisi var Arazın... 
Cənub diyarımızın Sulduz şəhərindən parlayan ulduz – dünyaca məşhur 

azərbaycanlı ozan Araz Elsəsin Bakıda olduğu sonuncu gün redaksiyamıza 
qonaq gəlmək təklifinə məmnuniyyətlə yanaşması hamımızı sevindirdi. Son 
dəfə üç il əvvəl Azərbaycana qısa səfər etmiş Araz bu dəfə Bakıda bir qədər 
çox qalsa da, proqramı gərgin idi, odur ki, yoladüşmə ərəfəsində bu görüşə 
razılıq verməsinə şad olduq. 

Bakıda meydan hərəkatı dövründə 
tanınan Araz bəyin səsi ilə yumruqlar 
sıxılır, azadlıq eşqi kükrəyib daşır, yüz 
minlərlə adamın gözləri işıqlanırdı. 
Sonra biz müstəqillik qazandıq. Necə 
deyərlər, çox sular axdı, duruldu. İranda 
isə Vətən sevgisi müqəddəs amalı olan 
Araz Elsəs milləti özünə qaytaran, aya-
ğa qaldıran musiqisinə görə təhdidlərlə, 
təqiblərlə üz-üzə qalıb və mühacirət et-
məli olub.

Musiqini həyatının bir parçası sayan 
Araz Elsəs bu vasitə ilə elinin, ulusunun 
səsini dünyaya yayır, ayrılıq həsrətini 
ovudur. Hazırda İsveçdə yaşayan ünlü 
soydaşımızın orada öz şirkəti var, yəni 
dolanacağını təmin edə bilir, türk oğlu 
türk olaraq kimsəyə əyilmir. Həm İsveç-
də, həm də digər Avropa ölkələrində 
vaxtaşırı konsertləri isə qazanc üçün 
deyil, milli ruhumuzun təbliği üçündür. 
İlk növbədə o, bizim xaricdəki mədə-
ni-mənəvi təmsilçimizdir. Verdiyi kon-
sertlərdə Cənubi azərbaycanlılar da, 
farslar da həvəslə iştirak edirlər.

Ünlü soydaşımız Qalib Azərbaycan 
adlı məbədgahını, sınaqlardan mə-
tanətlə çıxan möhtəşəm varlıq abidə-
sinin növbəti ziyarətinə hədsiz sevinir. 
Bu, onun işıqlı çöhrəsindən oxunur. 
Özünün bu barədə dedikləri: 

– Bütün bunlar bizim üçün qürurve-
ricidir. Azərbaycan dik duruşu olan güc-
lü bir dövlətdir. Bu, millətdən gələn güc-
dür, onun inamından gələn gücdür. 44 
günlük savaş millətimə qürur verdi, güc 
verdi, inam verdi. Hər kəs bu savaşda 
“Vətən!” deyib, canından keçməyə ha-
zır idi. Mən həmin igidlərimizə eşq ol-
sun deyirəm, bu Vətən üçün canından 
keçməyə hazır olan və keçən qızları-
mıza, oğullarımıza, bütün Azərbayca-
nımıza halal olsun deyirəm. Qarabağa 
səfərim, Xudafərində olmağım, media 
nümayəndələrimizlə, can dostlarımızla 
görüşlərin hər biri qəlbimdə dərin izlər 
qoydu. Üstəlik, bir qədər sonra Bakıda 
böyük bir konsert proqramı ilə çıxış et-
məyimlə bağlı planlarım var. Bax, onda 
daha gur səslə oxuyacaq, musiqi dili ilə 
“Can Vətən!” deyib hayqıracağam.

– İnşallah, gələn dəfə bir daha si-
zinlə adını daşıdığınız və artıq işğal-
dan azad edilmiş Arazın sahilinə də 
gedərik, ulu Xudafərin körpüsünün 
yanında sazlı-sözlü gözəl bir çıxış 
edərsiniz.

– Yaxşı olar. Bu arzu məndə hə-
mişə olub. 44 günlük savaşdan sonra 
hesab elədim ki, əsl məqam məhz bu 
vaxtdır. Məncə, bu cür məsələlər indi 
daha vacibdir. Üstəlik, bu cür konsertlər 
Güneydə olan hadisələrə, eyni zaman-
da, gələcəkdə bölgədə baş verəcək 
digər hadisələrə mənəvi təkan, dayaq 
ola bilər. Bildiyiniz kimi, mənim kon-
sertlərdən məqsədim sadəcə insanları 
nəşələndirmək, əyləndirmək deyil. Milli 
məsələlər, ideoloji məsələlər və digərlə-
ridir əsas amalım. Xüsusən bugünlərdə 
İranda baş verən hadisələr... Hər kəs 
bacardığı qədər mənəvi dəstək ver-
məlidir. Artıq ox yaydan çıxıb və onun 
hədəfdən yayınmaması gərəkir. Azər-
baycanın bütövlüyü yetişmiş məsələdir. 
Dövlət olaraq, millət olaraq biz bu pro-
sesə hazır olmalıyıq, inanmalıyıq. Hər 
şey inamdan doğulur.

 ...Ozan Araz Elsəsin həyəcan dolu 
çıxışı bizi yetərincə duyğulandırdı.  
Sidq-ürəklə qeyd etdi ki, Azərbaycan 
Prezidenti İlham Əliyevin yürütdüyü si-
yasət dünya azərbaycanlılarına ruh ve-
rir. “Mən bu siyasətə canımla, qanımla 
dəstək verməyə hazıram. Azərbaycan 
44 günlük savaşda necə bir yumruq ol-

dusa, o cür də böyük ideyalarla yaşa-
maqda davam lazımdır”.

Ona Bakıda sazını həyəcanla 
 sındırdığını da xatırlatdıq.

– Bəli, - dedi, - deyəsən, 1994-cü 
il idi. Arif Məlikovun müəllif gecəsi idi. 
Allah rəhmət eləsin, Heydər Əliyev də 
orada idi. Mən Arif Məlikova həsr elə-
diyim, əslində 20 Yanvar mövzusunda 
yazdığım mahnını ilk dəfə oxudum. So-
nunda “Əli qanlı cəlladları mən ittiham 
edirəm, bu mahnını qanlarından keçən-
lərə ithaf edirəm” deyincə çox həyə-
canlandım, Təkrarən “İttiham edirəm!” 
deyib də sazı vurdum dizimə və nəticə-
də saz parçalanıb düşdü səhnəyə. Bu 
mənim həyatımda çox-çox böyük ha-
disələrdən biri oldu. Arif Məlikov məni 
elə qucaqladı ki, köksünün istiliyini, əl-
lərinin titrəyişini kürəyimdə hələ də hiss 
edirəm. Ulu öndər çıxışında dedi ki, 
gənc azərbaycanlı Arazın çıxışı mənim 
həyatımda böyük hadisədir. Bu, mənim 
üçün böyük dəyərdir. O gecənin səhəri 
Türkiyədən mənim üçün hətta saz da 
gətirildi.

...Ozan Araz Elsəsin hazırkı yara-
dıcılığı barədə suala cavabı da ma-
raqlı oldu.

– Mən türk olmağımı bir kültür 
kimi dəyərləndirirəm, təqdim və təbliğ 
edirəm. Düşüncəmə görə, bu kültürü 
sevdirmək borcumuzdur. Son vaxtlar 
yazdıqlarımda Azərbaycanın ayrılığı da 
var, bütövləşməsi də, türkçülüyümüz 
də, kültürümüz də və mən bunu car 
çəkməkdən qürur duyuram. Duymamış 
olmazsınız, “Atlar” adlı mahnım var. 
Onu bu yaxınlarda cığatay türkcəsində 
ifa eləmək niyyətindəyəm. Bu, həm də 
mahnıya yeni nəfəs verməkdir. Üstəlik, 
mahnıya ağız qopuzu ilə rokun birləşdi-
rilməsini də əlavə edəcəyəm. 

– Bəs, Dünya Azərbaycanlılarının 
Həmrəyliyi Günü ərəfəsində Araz  
Elsəsin könlündən nə keçir? 

– Millətimiz aydınlıqdan yana olsun! 
Azərbaycanın bütövlüyünə mütləq şə-
kildə inanmaq və yürümək lazımdır. Zə-
kamızda, duyğu və düşüncəmizdə bunu 
böyütmək, inkişaf etdirmək lazımdır. O 
gün bu gündür! Azərbaycan 44 günlük 
Zəfər Yürüşündə necə bir oldu, necə 
yumruğa döndüsə, dünya gördü, aləm 
gördü. Bu heyrətamiz idi. O düşüncə 
ilə böyük istiqbalımız, yaxın istiqlalımız 
naminə düşünmək, daşınmaq, idealları 
irəli daşımaq, yaşamaq lazımdır.

...Sonda ozan Araz Elsəs müəllifi 
olduğu “Qurtuluş yolçusuyam!” mah-
nısını qara sazının tellərdən od qopa-
ran sədaları altında səsləndirdi. Güney 
Azərbaycan türklərinin hüquqlarının 
müdafiəsində xidmətlər göstərən və 
türk mədəniyyətinin təbliğində fəallığı-
nı əskiltməyən Araz Elsəsə gül dəstəsi 
verildi, onunla xatirə şəkilləri çəkdirildi.

Əli NƏCƏFXANLI   
“Xalq qəzeti” 

Araz Elsəs: Azərbaycan dövlətinin 
varlığı mənəvi qidamızdır

Güneydəki soydaşların hüquqlarının qorunmasına  
verilən dəstəyi isə dərman kimi qəbul  etdik 

Araz Elsəs dünya şöhrətli nəğməkar soydaşımız öz qopuzu ilə 
milyonları ədalətin bərpasına, həqiqətin təntənəsinə, azadlıq mübarizəsinin 
alovlanmasına, sülhə,  əmin-amanlığa, ən başlıcası insan kimi yaşamağa  
çağıran güney əsilli mühacir sənətkardır.  Yola saldığımız ildə  qonaqlarımız 
çox olub. Araz Elsəs isə tamamilə fərqli, özünəməxsus obraza, əzmə, enerjiyə 
malik mübariz ozandır. 

Onun sözünü  də eşitmək xoş oldu, 
sazını da.  Nitqindəki məntiqli arqument-
ləri təbərrik kimi,  ruhundakı azərbay-
cançılıq isə təbrik qismində idi.  O, bizim 
suallarımızı cavablandırarkən 50 milyon-
luq cənublu soydaşlarımızın arzularını 
odlu-alovlu şəkildə dilə gətirə bilirdi. O, 
bizim duyğularımızı dəyərləndirərkən elə 
bir ovqat yaradırdı ki,  böyük qəlbinə baş 
əyirdik.  O, “Xalq qəzeti” redaksiyasının 
qonağı olmaqdan məmnunluq ifadə edir-
di. Onunla həmsöhbət olmağın məmnun-
luğunu yaşayırdıq. 

Əməkdaşımız Araz bəydən  soruşdu 
ki,  Prezident İlham Əliyevin  bu il noyab-
rın 11-də Səmərqənddə Türk Dövlətləri 
Təşkilatının IX Zirvə Görüşündəki çıxı-
şında  xatırlatdığı  “Türk Dövlətləri Təş-
kilatının üzvləri olan ölkələrdən kənarda 
yaşayan soydaşlarımızın hüquqlarının, 
təhlükəsizliyinin, milli kimliyinin qorunma-
sı, onların assimilyasiyaya uğramaması 
kimi məsələləri artıq təşkilat çərçivəsində 
daimi əsasda diqqətdə saxlamağın vaxtı 
gəlib çatmışdır” çağırışına münasibətiniz 
necədir?

Cavab məhz Araz Elsəs təfəkkü-
rünə, xarakterinə, yaradıcılığına, mən-
tiqinə xas oldu:

– Bu bəyanat şəxsən məni çox duy-
ğulandırdı. Bəli, biz də bunu istəyirik ki, 
Azərbaycan dövləti hər zaman soydaş-
larının yanında olsun. Çünki Azərbaycan 
dövləti bizim yeganə ümid və qürur ye-

rimizdir. Bu baxımdan, dövlət başçısının 
fikirləri bizdə dövlətimizə olan sarsılmaz 
inamı daha da yüksəyə qaldırdı. Prezi-
dentin həmin fikirlərini Türk dövlət baş-
çılarının görüşündə səsləndirməsi də 
özəl əhəmiyyət daşıyır. Çünki dünyanın 
müxtəlif ölkələrinə səpələnmiş türk xalq-

larının hələ də yad dövlətlərin tərkibində 
çətinliklə yaşayan övladları vardır. Onla-
rın da  hüquqları daim Türk dövlətlərinin 
nəzərində olmalıdır. İstər Azərbaycan, 
istərsə də digər Türk xalqlarının pozulan 
hüquqlarının əsas müdafiəçisi də məhz 
Türk dövlətləri olmalıdır. Ona görə də, 
cənab İlham Əliyevin bu təəssübkeş fi-
kirləri, əslində, digər Türk liderlərinə də 
bir örnək olmalıdır. Qapımızı bağlayıb, 
sadəcə, öz vətəndaşlarımızla məhdud-
laşmamalıyıq. 

 Biz böyük xalqıq və bu xalqın xey-
li nümayəndəsi dünyaya yayılıb. Elə 
ölkələr var ki, orada onların hüquqları 
tanınmır. Onlardan biri də elə məhz öz 
vətənləri İrandır. 60 milyonluq millətimi-
zin böyük bir qismi ordadır. İlham Əliyev 
bu fikirləri ilə həm də onların problemləri-
nin Azərbaycan dövləti üçün vacib oldu-
ğunu da vurğuladı.  Hər halda dövlətimiz 
gücləndikcə xalqımızı müdafiə etmək hər 
yerdə asan olacaq. Ona görə də, öncə,  
dövlət–millət birliyini tam təmin etmək la-
zımdır.  

Qonağımızdan daha sonra so-
ruşduq ki, cənab Prezidentin Qərbi 
Azərbaycan İcmasının təmsilçiləri ilə 
görüşdə səsləndirdiyi “Əminəm ki, 
biz öz ata-baba torpaqlarımıza qayı-
dacağıq” qətiyyətinə münasibətiniz 
necədir? Sinəsində bütöv Türk dünya-
sını, böyük Azərbaycan dövlətini, mil-
li-mənəvi dəyərlərimizi  yaşadan ünlü 
soydaşımızın  cavabı  görüşdəkilərin 
hamısının qəlbini riqqətə gətirdi. 

–Göyçə, Zəngəzur bizim əzəli-əbə-
di  torpaqlarımızdır. İrəvan qədim Azər-
baycan şəhəridir. Ermənistan adlı döv-
ləti bizim ərazilərimizdə yaratmaq bu  
rəhmsiz topluma müyəssər oldu. Lakin 
biz ikinci Ermənistanın yaranmasının 
qəti əleyhinəyik. Bizim ulu torpaqlarımız 
olan Qərbi Azərbaycan güneyli və quzey-

li bütövün bir hissəsidir. Sonradan tarixin 
müxtəlif mərhələlərində amansız tale bizi 
ayırmış, deportasiya olunmuşuq, bir-bi-
rimizdən aralı düşmüşük, soyqırımına 
uğramışıq və s. Ona görə də düşmən se-
vinməsin ki, biz onlara bir dəfə dövlət ya-
ratmaq üçün öz torpaqlarımızdan güzəşt 
etmişiksə bundan sonra da edəcəyik. 
Düşmən düşünməsin ki, bu günə qədər 
bizə etdikləri zülmləri asanlıqla unuda-
cağıq. Ümid etməsin ki, Türk dünyasının 
bütövlüyünü pozan Zəngəzur aralığın-
dan vaz keçəcəyik, ulu Göyçəmizi unu-
dacağıq. Əsla! Göyçədən, Zəngəzurdan, 
Zəngibasardan, İrəvandan gələn soy-
daşlarımız bu gün də ora qayıdacaqları-
nı həsrətlə, ümidlə gözləyirlər. Göyçənin 
aşıqları, şairləri torpaq həsrətlərini də, öz 
yurdlarına məhəbbətini də özləri ilə gə-
tirdilər ki, yeni nəslə  çatdırsınlar, oranın 
bizə məxsus olduğunu unutdurmasınlar. 

Bu gün aşıq ədəbiyyatımızda, sazı-
mızda, sözümüzdə qorunan torpaq eşqi, 

Vətən yanğısı mütləq öz hədəfinə çata-
caq. Ulu Göyçəmizə də, Zəngəzurumuza 
da dönəcəyik. Əski dövrlərdə olduğu kimi 
orada soydaşlarımız yenə də yaşaya 
biləcəklər. Əlbəttə, istək qəti olacaqsa, 
bu mütləq baş tutacaq. Bizim bütövləş-

məyimizin, torpaqlarımıza dönməyimizin 
də əsasında bu istək, bu yanğı dayanma-
lıdır. Yetər ki, biz xalq olaraq bunu hamı-
lıqla istəyək, bu barədə gecə-gündüz dü-
şünək. O zaman düşmənin çöküşü, bizim 
dirçəlişimiz daha tez baş verəcək.   

İttifaq MİRZƏBƏYLİ, 
 Anar TURAN,  
“Xalq qəzeti”

İranda kütləvi aksiyalar yenidən alovlanır 
İranda xalq etirazları davam edir. 

Dekabrın 26-da axşam saatlarından 
etibarən aksiyalar yenidən genişlənib 
və bir neçə şəhərdə kütləvi nümayişlər 
keçirilib. Məlumatı GünazTV verib. 

Məlumata görə, Tehran, Kərəc, Məş-
həd, Babol, İsfahan, Soyuqbulaq və 

-
yişlər zamanı İran hakimiyyətinə aid sim-
vollar, o cümlədən dini lider Əli Xameneyi 
və Qasım Süleymaninin banerləri yandı-
rılıb.

Tehranın Vəliəsr bölgəsində qadın 
etirazçılar SEPAH-a bağlı Bəsic qüvvələ-
rinin yerli qərargahına Molotof kokteyli 
atıblar, qərargahın yerləşdiyi bina yan-

-
nın binalarına da od vurulub. Bu, iki gün 
əvvəl SEPAH-ın Qüds qüvvələrinin ko-
mandiri İsmail Qaaninin hicabsız etirazçı 
qadınları “həyasız” və “əxlaqsız” adlan-
dırmasına cavab olaraq edilib.

Noyabrın 20-də İsfahandakı etiraz 
aksiyasında təhlükəsizlik məmurları tərə-
findən saxlanılan fəal Salar Nəreyi Dərə-
şuri 5 il azadlıqdan məhrum edilib. Aldığı 
ağır işgəncələr nəticəsində onun bir gözü 
görmə qabiliyyətini itirib. Onun vəkillə tə-

min olunmasına, ailəsi ilə görüşünə və 
telefonla danışmasına icazə verilmədiyi 
bildirilir.

Təbrizli kinorejissor Məhəmməd  
Siyaməkniyanın isə İnqilab Məhkəməsi 
tərəfindən 1 il həbs və 8 milyon tümən 
cərimə cəzasına məhkum edildiyi barədə 
məlumat yayılıb. Gənc rejissor sentyab-
rın 24-də saxlanılmış, bir müddət sonra 
isə girov qarşılığında müvəqqəti olaraq 
sərbəst buraxılmışdı. 

Məhəmməd Siyaməkniyanın türk di-
lində bir neçə qısa film çəkdiyi məlum-
dur. Onun “Ağacdələn” filmi 12-ci Bakı 
Beynəlxalq Film Festivalında nümayiş 

etdirilib. Kinorejissorun “Dil” filmi də məş-
hurdur. İranın baş prokuroru Məhəmmə-
dcəfər Müntəziri isə mətbuata açıqlama-
sında hicaba riayət edilməsinin ilahi və 
şəri göstəriş olduğunu, hicab qaydalarına 
riayət etməyənlərin cəzalandırılacağını 
bildirib. 

Qeyd edək ki, üç aydan artıq müd-
dətdə davam edən ümumi etiraz aksiya-
larında 19 minə yaxın insan həbs edilib, 
500-dən çoxu isə öldürülüb.

Paşa ƏMİRCANOV, 
“Xalq qəzeti”

Güney əsilli qonağımız

